
MOZZJONI GĦAL RIŻOLUZZJONI TAL-PARLAMENT EWROPEW 

dwar il-Qafas Strateġiku tal-UE dwar is-Saħħa u s-Sigurtà fuq il-Post tax-Xogħol  2014-

2020 

(2015/2107(INI)) 

Il-Parlament Ewropew, 

– wara li kkunsidra t-Trattat dwar l-Unjoni Ewropea, u b’mod partikolari l-preambolu u l-

Artikoli 3 u 6 tiegħu, 

– wara li kkunsidra t-Trattat dwar il-Funzjonament tal-Unjoni Ewropea u, b’mod 

partikolari l-Artikoli 3, 6, 9, 20, 151, 152, 153, 154, 156, 159 u 168 tiegħu, 

– wara li kkunsidra l-Karta tad-Drittijiet Fundamentali tal-Unjoni Ewropea, b’mod 

partikolari l-Artikoli 1, 3, 27, 31, 32 u 33 tagħha, 

– wara li kkunsidra l-Karta Soċjali Ewropea tat-3 ta’ Mejju 1996, b’mod partikolari l-

Parti I u l-Parti II, l-Artikolu 3 tagħha, 

– wara li kkunsidra d-Dikjarazzjoni ta’ Philadelphia tal-10 ta’ Mejju 1944 dwar il-miri u 

l-għanijiet tal-Organizzazzjoni Internazzjonali tax-Xogħol (ILO), 

– wara li kkunsidra l-konvenzjonijiet u r-rakkomandazzjonijiet tal-ILO fil-qasam tas-

saħħa u s-sikurezza fuq il-post tax-xogħol, 

– wara li kkunsidra r-Regolament (KE) Nru 1338/2008 tal-Parlament Ewropew u tal-

Kunsill tas-16 ta’ Diċembru 2008 dwar l-istatistika Komunitarja dwar is-saħħa pubblika 

u s-saħħa u s-sigurtà fuq ix-xogħol1, 

– wara li kkunsidra d-Direttiva tal-Kunsill 89/391/KEE tat-12 ta’ Ġunju 1989 dwar l-

introduzzjoni ta’ miżuri sabiex jinkoraġġixxu titjib fis-sigurtà u s-saħħa tal-ħaddiema 

fuq ix-xogħol (direttiva qafas) u d-direttivi individwali tagħha2, 

– wara li kkunsidra d-Direttiva 2003/88/KE tal-Parlament Ewropew u tal-Kunsill tal-

4 ta’ Novembru 2003 li tikkonċerna ċerti aspetti tal-organizzazzjoni tal-ħin tax-xogħol3, 

– wara li kkunsidra d-Direttiva 2007/30/KE tal-Parlament Ewropew u tal-Kunsill tal- 

20 ta’ Ġunju 2007 li temenda d-Direttiva tal-Kunsill 89/391/KEE, id-Direttivi 

partikulari tagħha kif ukoll id-Direttivi tal-Kunsill 83/477/KEE, 91/383/KEE, 

92/29/KEE u 94/33/KE, bil-ħsieb li jiġu simplifikati u razzjonalizzati r-rapporti dwar l-

implimentazzjoni prattika4, 

– wara li kkunsidra l-Komunikazzjoni tal-Kummissjoni dwar Qafas Strateġiku tal-UE 

                                                 
1   ĠU L 354, 31.12.2008, p. 70. 
2  ĠU L 183, 29.6.1989, p. 1. 
3  ĠU L 299, 18.11.2003, p. 9. 
4   ĠU L 165, 27.6.2007, p. 21. 

dwar is-Saħħa u s-Sikurezza Okkupazzjonali 2014-2020 (COM(2014)0332), 

– wara li kkunsidra l-Komunikazzjoni tal-Kummissjoni intitolata “Intejbu l-kwalità u l-

produttività fuq ix-xogħol: strateġija Komunitarja 2007-2012 għas-saħħa u s-sigurtà fuq 

il-post tax-xogħol” (COM(2007)0062), 

– wara li kkunsidra l-komunikazzjoni tal-Kummissjoni dwar ‘Aġenda soċjali mġedda: 

Opportunitajiet, aċċess u solidarjetà fl-Ewropa tas-seklu 21’ (COM(2008)0412), 

– wara li kkunsidra r-rapport tal-Kummissjoni dwar l-implimentazzjoni tal-Ftehim Qafas 

dwar l-istress fuq il-post tax-xogħol adottat mis-sħab soċjali (SEC(2011)0241), 

– wara li kkunsidra ‘EWROPA 2020 - Strateġija għal tkabbir intelliġenti, sostenibbli u 

inklussiv’ (COM(2010)2020), u l-objettiv ewlieni tagħha li żżid il-livelli ta’ impjieg sa 

75 % sal-aħħar tad-deċennju fl-Unjoni Ewropea, 

– wara li kkunsidra r-riżoluzzjoni tiegħu tal-20 ta’ Settembru 2001 dwar il-fastidju fuq il-

post tax-xogħol1, 

– wara li kkunsidra r-riżoluzzjoni tiegħu tal-24 ta’ Frar 2005 dwar il-promozzjoni tas-

saħħa u s-sigurtà fuq il-post tax-xogħol2, 

– wara li kkunsidra r-riżoluzzjoni tiegħu tas-6 ta’ Lulju 2006 b’rakkomandazzjonijiet lill-

Kummissjoni dwar il-ħarsien tal-ħaddiema tal-kura tas-saħħa Ewropej minn 

infezzjonijiet ġejjin mid-demm minħabba korrimenti li jirriżultaw minn labar tas-

siringi3, 

– wara li kkunsidra r-riżoluzzjoni tiegħu tat-23 ta’ Mejju 2007 dwar il-promozzjoni tax-

xogħol deċenti għal kulħadd4, 

– wara li kkunsidra r-riżoluzzjoni tiegħu tal-15 ta’ Jannar 2008 dwar l-istrateġija 

Komunitarja 2007-2012 għas-saħħa u s-sigurtà fuq il-post tax-xogħol5, 

– wara li kkunsidra r-riżoluzzjoni tiegħu tas-26 ta’ Marzu 2009 dwar ir-responsabilità 

soċjali tal-kumpanniji fil-ftehimiet kummerċjali internazzjonali6, 

– wara li kkunsidra r-riżoluzzjoni tiegħu tal-15 ta’ Diċembru 2011 dwar ir-rieżami ta’ 

nofs il-perjodu tal-istrateġija Ewropea 2007-2012 dwar is-saħħa u s-sigurtà fuq il-post 

tax-xogħol7, 

– wara li kkunsidra r-riżoluzzjoni tiegħu tal-14 ta’ Marzu 2013 dwar theddid għas-saħħa 

okkupazzjonali marbut mal-asbestos u prospettivi għall-eliminazzjoni tal-asbestos 

                                                 
1  ĠU C 77 E, 28.3.2002, p. 138. 
2   ĠU C 304 E, 1.12.2005, p. 400. 
3   ĠU C 303 E, 13.12.2006, p. 754. 
4  ĠU C 102 E, 24.4.2008, p. 321. 
5  ĠU C 41 E, 19.2.2009, p. 14. 
6   ĠU C 117 E, 6.5.2010, p. 176. 
7   Testi adottati, P7_TA(2011)0589. 

eżistenti kollu1, 

– wara li kkunsidra l-Artikolu 52 tar-Regoli ta’ Proċedura tiegħu, 

– wara li kkunsidra r-rapport tal-Kumitat għall-Impjiegi u l-Affarijiet Soċjali u l-opinjoni 

tal-Kumitat għad-Drittijiet tan-Nisa u l-Ugwaljanza bejn is-Sessi (A8-0000/2015), 

A. billi s-saħħa tajba hija dritt fundamentali li għandha valur pożittiv fiha nnifisha; 

B. billi l-piżijiet amministrattivi u l-ispejjeż diretti mġarrba mill-kumpaniji bħala riżultat 

tal-politiki tas-saħħa u s-sikurezza okkupazzjonali (OSH) huma aktar baxxi b’mod 

sinifikanti minn dawk assoċjati ma’ mard u inċidenti okkupazzjonali li l-qafas 

regolatorju tal-UE jimmira li jipprevjeni2; 

C. billi l-proporzjon ta’ ħaddiema, li jirrappurtaw li s-saħħa u s-sigurtà tagħhom hija 

f’riskju minħabba x-xogħol tagħhom, ivarja b’mod sinifikanti fl-Istati Membri3; 

D. billi r-rappreżentazzjoni tal-ħaddiema fil-livell tal-kumpanija u l-impenn mill-

maniġment huma importanti għall-prevenzjoni tar-riskju b’suċċess fuq il-post tax-

xogħol4; 

Il-qafas strateġiku UE-OSH 

1. Jisħaq li l-impjegati kollha għandhom dritt għall-ogħla livell ta’ protezzjoni rigward is-

saħħa u s-sigurtà fuq il-post tax-xogħol, irrispettivament mid-daqs tal-impjegatur, il-

kuntratt sottostanti jew l-Istat Membru fejn qiegħed l-impjieg; 

2. Jilqa’ l-fatt li bosta oqsma importanti ta’ azzjoni huma identifikati fil-qafas strateġiku 

tal-UE OSH; jenfasizza, f’dan il-kuntest, li miżuri leġiżlattivi aktar konkreti għandhom 

jiġu inklużi fil-qafas, wara r-reviżjoni tal-2016; 

3. Jistieden lill-Kummissjoni biex tiddefinixxi u tapplika miri kwantitattivi ta’ tnaqqis fil-

livell tal-UE għal mard u aċċidenti okkupazzjonali wara r-reviżjoni tal-2016 tal-qafas 

strateġiku tal-OSH u biex tiddependi fuq is-sejbiet tar-riċerka l-aktar riċenti meta jiġi 

rivedut il-qafas; 

4. Jenfasizza li huwa neċessarju li jiġi żgurat ambjent tax-xogħol sikur u b’saħħtu tul il-

ħajja tax-xogħol tal-persuna sabiex jintlaħaq l-għan ta’ tixjiħ attiv u b’saħħtu għall-

ħaddiema kollha; 

Strateġiji nazzjonali 

                                                 
1  Testi adottati, P7_TA(2013)0093. 
2  Evalwazzjoni tal-istrateġija Ewropea dwar is-Saħħa u s-Sigurtà fuq ix-Xogħol 2007-2012, KE (2013) 

http://ec.europa.eu/social/BlobServlet?docId=10016&langId=en u Spejjeż soċjoekonomiċi ta’ aċċidenti fuq 

il-post tax-xogħol u mard relatat max-xogħol, KE (2012) 

ec.europa.eu/social/BlobServlet?docId=7416&langId=en  
3  Il-Ħames Stħarriġ dwar il-Kundizzjonijiet tax-Xogħol, Eurofound (2012) 

http://www.eurofound.europa.eu/sites/default/files/ef_publication/field_ef_document/ef1182en.pdf  
4  Rappreżentazzjoni tal-ħaddiema u konsultazzjoni dwar is-saħħa u s-sigurtà, UE-OSHA (2012) 

https://osha.europa.eu/en/publications/reports/esener_workers-involvement  

http://ec.europa.eu/social/BlobServlet?docId=10016&langId=en
file://TRADLUXSNVF01/../../Users/bdoppelbauer/AppData/Local/Microsoft/Windows/Temporary%20Internet%20Files/Content.Outlook/AOKC8L4R/ec.europa.eu/social/BlobServlet
http://www.eurofound.europa.eu/sites/default/files/ef_publication/field_ef_document/ef1182en.pdf
https://osha.europa.eu/en/publications/reports/esener_workers-involvement

5. Jenfasizza li l-istrateġiji nazzjonali tal-OSH huma essenzjali u jikkontribwixxu għal 

titjib fl-OSH fl-Istati Membri u jenfasizza li rappurtar regolari dwar il-progress li jkun 

sar għandu jiġi inkoraġġit; jikkunsidra li huwa neċessarju li jkomplu jinbdew u jiġu 

koordinati politiki fil-livell tal-UE bil-għan li jiġi żgurat livell għoli ta’ saħħa u 

sikurezza okkupazzjonali għall-ħaddiema kollha; 

6. Jistieden lill-Istati Membri u lill-Kummissjoni biex jiżguraw li l-istrateġiji nazzjonali 

tal-OSH huma trasparenti bis-sħiħ u miftuħa għal kontribut mis-sħab soċjali; 

7. Iħeġġeġ lill-Istati Membri biex jinkorporaw miri kwantitattivi u li jistgħu jitkejlu fl-

istrateġiji nazzjonali tagħhom; 

Implimentazzjoni u konformità 

8. Jirrikonoxxi l-importanza li jittieħed kont tas-sitwazzjoni, tal-ħtiġiet speċifiċi u tan-

nuqqas ta’ konformità mill-intrapriżi mikro u żgħar fl-implimentazzjoni tal-miżuri OSH 

fil-livell tal-kumpanija; jinkoraġġixxi lill-Kummissjoni, l-UE-OSHA u lill-Istati 

Membri biex ikomplu jiżviluppaw għodod u linji gwida prattiċi, li jtejbu l-konformità 

tal-SMEs mar-rekwiżiti tal-OSH; 

9. Jistieden lill-Istati Membri u lis-sħab soċjali biex jieħdu inizjattivi biex itejbu l-ħiliet 

tar-rappreżentanti tas-saħħa u tas-sikurezza u tal-maniġers; jistieden lill-Kummissjoni 

biex tfassal linji gwida għall-involviment tal-impjegati fl-implimentazzjoni ta’ miżuri 

ta’ prevenzjoni tal-OSH; 

10. Jirrimarka li prekundizzjoni għal ġestjoni u prestazzjoni tal-OSH tajba hija valutazzjoni 

tar-riskju dokumentata, li tippermetti li jidaħħlu fis-seħħ miżuri ta’ prevenzjoni xierqa; 

11. Jistieden lill-Kummissjoni biex tieħu l-passi kollha meħtieġa biex timmonitorja l-

implimentazzjoni u l-infurzar tal-leġiżlazzjoni OSH fl-Istati Membri; jemmen li 

evalwazzjoni ex post tal-implimentazzjoni prattika tad-direttivi tal-UE OSH fl-Istati 

Membri tal-UE tipprovdi opportunità tajba biex jitwettaq dan l-eżerċizzju u jistenna li 

riżultati relatati ma’ implimentazzjoni inadegwata tal-leġiżlazzjoni eżistenti jiġu 

kkunsidrati bħala parti mir-reviżjoni tal-qafas strateġiku; 

Infurzar 

12. Jemmen li kundizzjonijiet ekwi madwar l-UE u l-eliminazzjoni tal-kompetizzjoni 

inġusta u d-dumping soċjali huma kruċjali; jenfasizza li spettorati tax-xogħol għandhom 

rwol ewlieni fl-infurzar tad-drittijiet tal-ħaddiema għal ambjent tax-xogħol sikur u 

b’saħħtu; jistieden lill-Istati Membri biex isegwu r-rakkomandazzjoni tal-ILO ta’ 

minimu ta’ spettur tax-xogħol wieħed għal kull 10 000 ħaddiem u biex jiżdiedu l-

persunal u r-riżorsi disponibbli għall-ispettorati tax-xogħol; 

Qafas regolatorju 

13. Jilqa’ l-isforzi biex titjieb il-kwalità tal-qafas regolatorju; ifakkar lill-Kummissjoni, 

madanakollu, li l-preżentazzjoni tad-direttivi OSH għall-eżerċizzju REFIT u modifiki 

ta’ leġiżlazzjoni għandhom ikunu trasparenti, jinvolvu imsieħba soċjali u m’għandhom 

taħt l-ebda ċirkostanza jirriżultaw fi tnaqqis fis-saħħa u s-sikurezza okkupazzjonali; 

Il-prevenzjoni ta’ mard relatat max-xogħol u riskji ġodda u emerġenti 

14. Jinnota l-importanza tal-protezzjoni tal-ħaddiema kontra l-esponiment għal karċinoġeni, 

mutaġeni u sustanzi li huma tossiċi għar-riproduzzjoni; jistieden lill-Kummissjoni biex 

tippreżenta proposta għal reviżjoni tad-Direttiva 2004/37/KE li żżid valuri ta’ limitu tal-

esponiment okkupazzjonali aktar vinkolanti u b’kooperazzjoni mal-Kumitat Konsultativ 

dwar is-Saħħa u s-Sigurtà fuq ix-Xogħol biex tiżviluppa sistema ta’ valutazzjoni li tista’ 

tintuża biex tevalwa l-valuri ta’ limitu okkupazzjonali vinkolanti bbażati fuq kriterji ċari 

u espliċiti; 

15. Jirrimarka li bosta ħaddiema għadhom esposti għall-asbestos fuq il-post tax-xogħol 

tagħhom; jistieden lill-UE biex taħdem mill-qrib mas-sħab soċjali u mal-Istati Membri 

biex jippromwovu u jikkoordinaw l-isforzi tal-Istati Membri biex jiżviluppaw pjanijiet 

tal-azzjoni nazzjonali għall-ġestjoni u t-tneħħija sikura tal-asbestos; 

16. Jistieden lill-Kummissjoni biex tieħu azzjoni fuq waħda mill-aktar problemi tas-saħħa 

relatata max-xogħol prevalenti fl-Ewropa u tippreżenta proposta għal direttiva 

komprensiva dwar il-mard muskoloskeletali (MSDs) biex tittejjeb il-prevenzjoni 

effettiva u tindirizza l-kawża tal-MSDs; jirrimarka li l-integrazzjoni tad-

dispożizzjonijiet tad-direttivi eżistenti f’direttiva komprensiva li tistabbilixxi r-rekwiżiti 

minimi għall-protezzjoni tal-ħaddiema mill-esponiment għal fatturi tar-riskju 

ergonomiċi tista’ tkun ta’ benefiċċju kemm għall-ħaddiema kif ukoll għall-impjegaturi; 

17. Jenfasizza l-inċertezza dwar id-distribuzzjoni u l-użu tan-nanomaterjali u jemmen li 

tinħtieġ aktar riċerka dwar ir-riskji OSH assoċjati man-nanoteknoloġija; 

18. Jistieden lill-Kummissjoni u lill-Istati Membri biex jiżviluppaw u jimplimentaw 

programm għall-monitoraġġ sistematiku tar-riskji psikosoċjali, inkluż l-istress; 

19. Jistieden lill-Kummissjoni biex taddotta approċċ immirat biex ittejjeb is-sitwazzjoni tas-

saħħa u tas-sikurezza tal-ħaddiema b’impjieġ prekarju u biex tieħu kont tal-effetti 

negattivi li x-xogħol prekarju għandu fuq is-saħħa u s-sikurezza okkupazzjonali meta 

tindirizza din il-kwistjoni inġenerali; 

20. Jiġbed l-attenzjoni tal-Kummissjoni għar-rwol li l-Kumitati tad-djalogu soċjali settorjali 

jista’ jkollhom fl-indirizzar tar-riskji OSH speċifiċi għas-settur permezz ta’ ftehmiet 

bejn is-sħab soċjali bl-użu tal-aħjar għarfien tas-sitwazzjonijiet speċifiċi tas-settur 

tagħhom; 

Data statistika 

21. Jistieden lill-Kummissjoni u lill-Istati Membri biex itejbu l-ġbir ta’ data affidabbli u 

komparabbli dwar mard okkupazzjonali u esponimenti okkupazzjonali bil-għan li jiġu 

identifikati l-aħjar prattiċi u tinħoloq bażi tad-data komuni dwar l-esponimenti 

okkupazzjonali; 

22. Jenfasizza l-importanza li jiġu pprovduti definizzjonijiet komuni tal-mard relatat max-

xogħol u data statistika madwar l-UE bil-għan li jiġu stabbiliti miri biex titnaqqas l-

inċidenza ta’ mard okkupazzjonali; 

23. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill u 

lill-Kummissjoni. 

NOTA SPJEGATTIVA 

Kull sena aktar minn 4 000 ħaddiem jmutu minħabba aċċidenti fuq ix-xogħol u n-numru 

ta’ mard relatat max-xogħol fatali jammonta għal aktar minn 150 000 kull sena. Is-saħħa 

tajba hija dritt fundamentali fl-Ewropa u għalkemm sar progress konsiderevoli fil-qasam 

tas-saħħa u s-sikurezza okkupazzjonali tul is-snin, għad hemm riskji kbar għas-saħħa u s-

sikurezza tal-ħaddiema. 

Il-forza tax-xogħol f’bosta Stati Membri qed tixjieħ u l-bidliet demografiċi fl-Ewropa 

jindikaw il-ħtieġa tal-promozzjoni ta’ ambjent tax-xogħol sikur u b’saħħtu għall-ħaddiema 

kollha tul iċ-ċiklu tal-ħajja tax-xogħol. Il-benefiċċji ekonomiċi ta’ politiki ambizzjużi fil-

qasam tas-saħħa u s-sikurezza okkupazzjonali huma dokumentati sew u jinkludu l-

produttività u l-parteċipazzjoni tal-forza tax-xogħol kif ukoll żieda fis-sostenibbiltà tas-

sistemi tas-sigurtà soċjali. L-ispejjeż ekonomiċi ta’ korrimenti u mard relatati max-xogħol 

huma sinifikanti u n-natura ta’ sfida kbira ta’ bosta riskji ġodda u emerġenti titlob li 

jittieħdu miżuri immedjati fil-livell tal-UE. 

Fil-Qafas Strateġiku tal-UE dwar is-Saħħa u s-Sigurtà fuq il-Post tax-Xogħol 2014-2020, 

il-Kummissjoni tidentifika bosta sfidi importanti li jiffaċċjaw dawk l-impjegaturi u l-

impjegati Ewropej fil-qasam tas-saħħa u s-sikurezza okkupazzjonali. L-indirizzar ta’ dawn 

l-isfidi huwa ta’ importanza kbira u jeħtieġ l-applikazzjoni ta’ inizjattivi leġiżlattivi u mhux 

leġiżlattivi. Għalhekk, għadhom jiġu inklużi miżuri konkreti addizzjonali fil-qafas jekk irid 

jintlaħaq l-għan li jiġi żgurat ambjent tax-xogħol sikur u b’saħħtu għall-ħaddiema Ewropej 

kollha.  

Implimentazzjoni, konformità u infurzar 

Il-ħaddiema kollha, irrispettivament mid-daqs tal-impjegatur tagħhom, l-Istat Membru tal-

impjieg jew it-tip ta’ kuntratt tax-xogħol li jkunu impjegati bih, għandhom id-dritt għall-

ogħla livell ta’ protezzjoni rigward is-saħħa u s-sigurtà fuq il-post tax-xogħol.  

Is-sodisfazzjon tal-obbligi legali hija r-raġuni ewlenija għal bosta kumpaniji biex 

jamministraw l-OSH u jimplimentaw miżuri preventivi u l-proporzjon ta’ ħaddiema, li 

jirrappurtaw li s-saħħa u s-sigurtà tagħhom hija fil-periklu minħabba x-xogħol tagħhom, 

ivarja b’mod sinifikanti madwar l-Ewropa. Huwa neċessarju li jittejjeb ir-rekord ta’ 

implimentazzjoni tal-Istati Membri biex tittejjeb is-sitwazzjoni tas-saħħa u s-sigurtà tal-

ħaddiema u jiġu żgurati kundizzjonijiet ekwi għan-negozji. L-evalwazzjoni ex post tal-

implimentazzjoni prattika tad-direttivi tal-UE OSH fl-UE għandha tintuża biex tiġi 

kkunsidrata l-implimentazzjoni inadegwata possibbli tal-leġiżlazzjoni OSH fl-Istati 

Membri meta jwettqu r-reviżjoni tal-qafas strateġiku tal-OSH fl-2016.  

Kif ġie indikat fil-qafas strateġiku tal-UE OSH, l-effettività tal-ġestjoni tal-OSH tibqa’ 

sfida għall-intrapriżi mikro u żgħar. Għal din ir-raġuni, l-azzjoni biex jiġu promossi l-

konformità u l-ġestjoni effettiva tal-OSH minn dawn l-intrapriżi hija essenzjali. 

Fil-livell nazzjonali, l-ispettorati tax-xogħol għandhom rwol ewlieni fl-infurzar effettiv tal-

leġiżlazzjoni OSH. Il-kumpaniji jistgħu jibbenefikaw mill-assistenza u l-informazzjoni 

pprovduta mill-ispettorati tax-xogħol fir-rigward ta’ miżuri preventivi u rekwiżiti legali u 

żieda fil-persunal u r-riżorsi huma essenzjali biex l-ispettorati tax-xogħol iwettqu 

dmirijiethom.  

Id-djalogu soċjali, ir-rappreżentazzjoni tal-ħaddiema u l-impenn tal-maniġment huma 

importanti għal prevenzjoni tar-riskju b’suċċess fuq il-post tax-xogħol u għandu jsir aktar 

biex, kemm fil-livell tal-Istati Membri kif ukoll f’tal-UE, jipprovdu taħriġ għal u 

jippromwovu l-użu tar-rappreżentanti tas-saħħa u s-sigurtà.  

Riskji ġodda u emerġenti u mard relatat max-xogħol 

Is-suq tax-xogħol fl-Ewropa qed jinbidel. Ix-xogħol prekarju qed jiżdied u forom ġodda ta’ 

impjieg kif ukoll teknoloġiji ġodda wasslu għal sfidi ġodda tal-OSH li għad iridu jiġu 

indirizzati. L-impatt negattiv li x-xogħol prekarju għandu fuq is-saħħa mentali tal-

ħaddiema fl-Ewropa jindika l-ħtieġa għal approċċ immirat biex tittejjeb is-sitwazzjoni tas-

saħħa u s-sigurtà ta’ dawn il-ħaddiema u hemm bżonn urġenti li jitjieb il-ġbir tad-data 

komparabbli dwar il-mard u l-esponimenti okkupazzjonali u li jiġu identifikati prattiki ta’ 

prevenzjoni tajba. 

Bosta ħaddiema għadhom esposti għall-asbestos fil-post tax-xogħol tagħhom u l-

protezzjoni aħjar tal-ħaddiema kontra l-esponiment għall-karċinoġeni u mutaġeni kif ukoll 

fatturi ta’ riskju ergonomiċi huma importanti u jeħtieġu inizjattivi ġodda fil-livell tal-UE u 

integrazzjoni aħjar tal-OSH ma’ oqsma tal-politika oħra. 

Fl-aħħar nett, għandhom jiġu indirizzati l-fatturi ta’ riskju psikosoċjali, li huma problema li 

qed tikber għall-impjegaturi u għall-ħaddiema madwar l-Ewropa u li huma perċepiti bħala 

sfida kbira. Il-ġestjoni tar-riskji psikosoċjali tvarja b’mod sinifikanti bejn l-Istati Membri u 

l-inizjattivi, inkluż monitoraġġ aħjar, huma meħtieġa biex jittejjeb l-ambjent tax-xogħol 

psikosoċjali għall-ħaddiema u jitnaqqas l-assenteiżmu.  

 

 


